
Inovacioni ka një motor të fuqishëm në Evropë: të
drejtat e Pronësisë Intelektuale.
Studimi më i fundit i EPO dhe EUIPO tregon një
realitet mbresëlënës, industritë që mbështeten
në patenta, marka tregtare dhe të drejtën e
autorit nuk janë thjesht sektorë ekonomikë, por
thelbi i zhvillimit evropian.
🔹 48% e PBB-së së BE-së
🔹 mbi 65 milionë vende pune
🔹 paga rreth 41% më të larta
🔹 mbi 78% e eksporteve
🔹 88% e investimeve në startup-e
Nga teknologjia dhe shëndetësia, te moda,
ushqimi dhe industritë krijuese, idetë e mbrojtura
bëhen biznese të suksesshme, investime të reja
dhe mundësi reale për njerëzit.
Një sistem i efektiv dhe eficient i Pronësisë
Intelektuale nuk mbron vetëm shpikjet, krijon të
ardhmen.
Ndërkohë, mjeti “Deep Tech Finder” i EPO – s po
ndërlidh investitorët me Startup-et evropiane më
inovative, duke i kthyer idetë në histori suksesi.

Për më shumë mund të shkarkoni të plotë raportin:
https://www.epo.org/en/news-events/news/ipr-intensive-industries-drive-europes-
economy-trade-and-startup-funding

Drejtoria e Përgjithshme e Pronësisë Industriale, nëpërmjet Qendrës së Trajnimeve,
njofton organizimin e një sesioni trajnimi profesional me temë:
“Të njohim fushën e Pronësisë Industriale dhe të drejtat që burojnë nga regjistrimi i
objekteve të saj”
Qëllimi i trajnimit është njohja e pjesëmarrësve me konceptet bazë të pronësisë
industriale, rëndësinë e mbrojtjes së saj, si dhe përfitimet ligjore që rrjedhin nga
regjistrimi i objekteve të pronësisë industriale.
Kohëzgjatja: 6 orë Forma e aplikimit: Përmes platformës e‑Albania Afati i aplikimit:
28 shkurt 2026 Certifikimi: Në përfundim të trajnimit pjesëmarrësit pajisen me
certifikatë, e vlefshme për licencimin si Përfaqësues i Autorizuar.
Ky trajnim i shërben zhvillimit profesional dhe rritjes së njohurive në fushën e
pronësisë industriale për të gjithë të interesuarit.

 TRAJNIM NË FUSHËN E PRONËSISË INDUSTRIALE

Qendra e Trajnimeve është pjesë e strukturës organizative të Drejtorisë së Përgjithshme
të Pronësisë Industriale dhe zhvillon aktivitete trajnuese në këtë fushë.

Qendra është struktura përgjegjëse për forcimin e rolit të DPPI-së, si një institucion që
jo vetëm regjistron dhe njeh të drejtat mbi objektet e pronësisë industiale por edhe luan
rol aktiv në forcimin e mbrojtjes së këtyre të drejtave në Shqipëri.

Linku i aplikimit: https://e-albania.al/eAlbaniaServices/UseService.aspx?service_code=13438

Drejtoria e Përgjithshme e Pronësisë Industriale (DPPI) do të marrë pjesë për herë të parë
me stendë në Edicionin e IV të “Tourism Fair Albania 2026”, që do të zhvillohet më 11–12
Shkurt 2026, në Pallatin e Kongreseve, Tiranë.
Ky event, i organizuar nga Iceberg Exhibitions, është panairi kryesor i turizmit dhe eventi
më i madh B2B në vend, duke mbledhur së bashku destinacione, operatorë turistikë dhe
ndërkombëtarë nga e gjithë bota.
Edicioni 2026 përputhet me Strategjinë Kombëtare të Turizmit 2024–2030, duke
promovuar rritjen e qëndrueshme, partneritetet strategjike dhe pozicionimin e Shqipërisë
si një destinacion turistik global. Çfarë ofron DPPI në panair?
• Stendë informuese
• Pjesëmarrje në panelet B2B të eventit
• Komunikim të drejtpërdrejtë me operatorët turistikë
• Materiale dhe guidën: “Nxitja e zhvillimit të turizmit përmes pronësisë intelektuale”
Pronësia industriale është një element kyç për zhvillimin e qëndrueshëm të turizmit, dhe
DPPI vijon nismat ndërgjegjësuese për mbrojtjen e saj.
Ju mirëpresim të na vizitoni dhe të njiheni më nga afër me rëndësinë e pronësisë
Industriale në sektorin e turizmit!

DPPI në “Tourism Fair Albania 2026”

TAKIM ZYRTAR NË SHKUP
Në kuadër të bashkëpunimit institucional ndërmjet zyrave homologe të fushës së
pronësisë industriale, u zhvillua një takim zyrtar në Shkup ndërmjet Drejtorisë së
Përgjithshme të Pronësisë Industriale të Republikës së Shqipërisë (DPPI), Agjencisë
për Pronësi Industriale të Republikës së Kosovës dhe Entit Shtetëror për Pronësi
Industriale.
Delegacioni i DPPI-së mori pjesë në këtë takim zyrtar të zhvilluar në Shkup me
Drejtorin e ESHPI-së, z. Eljesa Neziri, si dhe me përfaqësues të zyrës homologe të
Republikës së Kosovës. Nga pala shqiptare, në takim ishin përfaqësues të  DPPI-së.
Takimi u organizua në zbatim të Marrëveshjeve të Bashkëpunimit ekzistuese ndërmjet
institucioneve homologe, me synim forcimin e partneritetit rajonal dhe thellimin e
koordinimit institucional.
Qëllimi i takimit :
Shkëmbimi i përvojave dhe praktikave më
të mira institucionale;
Harmonizimi i procedurave dhe
praktikave administrative në përputhje
me standardet ndërkombëtare;
Rritja e kapaciteteve profesionale përmes
bashkëpunimit teknik;
Përfshirja në iniciativa dhe projekte të
përbashkëta për vitin 2026.

Takimi rikonfirmoi angazhimin e ndërsjellë
për intensifikimin e bashkëpunimit
institucional dhe forcimin e mëtejshëm të
sistemit të pronësisë industriale në të tre
vendet, në përputhje me standardet dhe
praktikat më të mira ndërkombëtare.
Në përmbyllje, z. Neziri falënderoi
delegacionet për pjesëmarrjen dhe shprehu
vlerësimin maksimal për bashkëpunimin e
deritanishëm me zyrat homologe, duke
theksuar gatishmërinë për ta thelluar më tej
këtë partneritet në të ardhmen.

Takime Informuese me Bizneset në Berat

Në kuadër të aktiviteteve të planifikuara në
kalendarin mujor të Drejtorisë së Përgjithshme të
Pronësisë Industriale, u zhvilluan takime
informuese me bizneset lokale në qytetin e Berat.
Gjatë këtyre takimeve, një nga temat kryesore të
diskutimit ishte rëndësia e regjistrimit të
objekteve të Pronësisë Industriale dhe përfitimet
konkrete që ato sjellin për çdo sipërmarrje. U
theksua se regjistrimi i markës, patentës, dizajnit
industrial apo treguesve gjeografikë nuk përbën
thjesht një procedurë ligjore, por një investim të
drejtpërdrejtë në sigurinë juridike dhe zhvillimin
afatgjatë të biznesit.
Përfaqësuesit e bizneseve shprehën interes të
lartë për t’u njohur me procedurat,
dokumentacionin e nevojshëm dhe hapat
konkretë të aplikimit, duke evidentuar se marka
dhe inovacioni përbëjnë asete të rëndësishme që
duhen mbrojtur dhe menaxhuar në mënyrë
strategjike.
Takimet shërbyen si një platformë e hapur
komunikimi, ku u diskutuan sfidat, nevojat dhe
mundësitë që ofron sistemi i Pronësisë
Industriale për rritjen e konkurrueshmërisë në
treg.
Drejtoria e Përgjithshme e Pronësisë Industriale
mbetet e angazhuar për të vijuar me aktivitete
ndërgjegjësuese dhe informuese në të gjithë
vendin, me qëllim forcimin e kulturës së
mbrojtjes së të drejtave të Pronësisë Industriale
dhe mbështetjen e zhvillimit ekonomik.

Nis projekti EU4IP Western
Balkans – Konsolidimi i

sistemit të Pronësisë
Intelektuale

Ju informojmë për nisjen e projektit EU4IP Western Balkans, zbatimi i të cilit do të fillojë
gjatë vitit 2026 dhe do të zgjasë për një periudhë trevjeçare.
Ky projekt realizohet në kuadër të mbështetjes për konsolidimin e sistemit të pronësisë
intelektuale dhe përafrimin e tij me acquis të Bashkimit Evropian, në përputhje me Planin e
Rritjes për vendet e Ballkanit Perëndimor.
Projekti financohet nga Zyra e Bashkimit Evropian për Pronësinë Intelektuale (EUIPO) dhe DG
CNECT.
Objektivat specifike të projektit :

Projekti do të fokusohet në katër shtylla themelore:
Harmonizimi dhe përmirësimi i kuadrit ligjor me acquis e BE-së;
Konsolidimi i kapaciteteve administrative të institucioneve;
Zbatimi efektiv i të drejtave të pronësisë intelektuale;
Edukimi dhe ndërgjegjësimi mbi të drejtat e pronësisë intelektuale.

Inkurajojmë ndarjen e këtij informacioni me profesionistë dhe ekspertë të fushës, të cilët
mund të kontribuojnë në realizimin me sukses të këtij projekti të rëndësishëm për zhvillimin
dhe modernizimin e sistemit të pronësisë intelektuale në rajon.

Në kuadër të zbatimit të projektit, ftohen të gjithë të interesuarit për t’u
angazhuar si ekspertë të aplikojnë përmes linkut zyrtar:
https://ec.europa.eu/info/funding-
tenders/opportunities/portal/screen/opportunities/tender-
details/4c5a7363-956c-44b6-a89e-683b096312d0-CN

Takime informuese me bizneset në qytetin e Durrësit

Në kuadër të misionit institucional për
promovimin dhe mbrojtjen e të drejtave të
Pronësisë Industriale, përfaqësues të Drejtorisë së
Përgjithshme të Pronësisë Industriale zhvilluan
takime zyrtare me përfaqësues të bizneseve në
qytetin e Durrësit.
Takimet u përqendruan në rëndësinë e regjistrimit
të objekteve të Pronësisë Industriale, si marka,
patenta dhe dizenjo industriale, duke evidentuar
rolin e tyre në garantimin e sigurisë juridike të
aktivitetit tregtar, rritjen e vlerës së aseteve të
biznesit dhe forcimin e pozicionit konkurrues në
tregun vendas dhe ndërkombëtar.
Gjatë diskutimeve, u trajtuan gjithashtu
procedurat përkatëse të aplikimit,
dokumentacioni i nevojshëm, si dhe mekanizmat
ligjorë në dispozicion për mbrojtjen efektive të të
drejtave të fituara. Interesi i treguar nga bizneset
pjesëmarrëse konfirmoi rritjen e ndërgjegjësimit
mbi rëndësinë strategjike të menaxhimit dhe
mbrojtjes së aseteve të pronësisë industriale.
Drejtoria e Përgjithshme e Pronësisë Industriale
mbetet e angazhuar për të vijuar organizimin e
aktiviteteve informuese dhe ndërgjegjësuese në
të gjithë vendin, me synim konsolidimin e kulturës
së respektimit dhe zbatimit të të drejtave të
Pronësisë Industriale, si një element kyç për
zhvillimin ekonomik dhe rritjen e
konkurrueshmërisë.

TRYEZË E RRUMBULLAKËT ME BIZNESET NË TIRANË

Në kuadër të nismës së Drejtorisë së Përgjithshme të
Pronësisë Industriale (DPPI), në bashkëpunim me
institucionet partnere – Drejtoria për të Drejtën e
Autorit, ISHMT, Dogana dhe Autoriteti i
Konkurrencës – u zhvillua një tryezë e rrumbullakët
me përfaqësues të bizneseve në qytetin e Tiranës.
Aktiviteti u organizua me qëllim informimin dhe
ndërgjegjësimin e subjekteve tregtare mbi rëndësinë
e mbrojtjes dhe respektimit të të drejtave të
pronësisë intelektuale, si një element thelbësor për
garantimin e një tregu të drejtë dhe konkurrues.
Gjatë takimit u prezantua roli dhe përgjegjësitë e
secilit institucion në kuadër të mbrojtjes së të
drejtave të pronësisë intelektuale, si dhe u trajtuan
raste konkrete të shkeljeve në treg, procedurat
administrative dhe mekanizmat e bashkëpunimit
ndërinstitucional.
Një hapësirë e veçantë iu kushtua sesionit pyetje–
përgjigje, ku përfaqësuesit e bizneseve adresuan
problematikat e hasura në praktikë dhe morën
sqarime konkrete mbi procedurat e regjistrimit,
mbrojtjen e të drejtave dhe detyrimet ligjore
përkatëse.
Ky aktivitet shërbeu si një platformë e rëndësishme
dialogu dhe bashkëpunimi ndërmjet institucioneve
ligjzbatuese dhe komunitetit të biznesit, duke
forcuar angazhimin e përbashkët për respektimin e
legjislacionit në fushën e pronësisë intelektuale.
 Nisma do të vijojë të shtrihet edhe në qytete të tjera
të vendit përgjatë muajve në vijim, në kuadër të
kalendarit mujor të aktiviteteve të DPPI-së, me
synim rritjen e ndërgjegjësimit dhe promovimin e
kulturës së mbrojtjes së të drejtave të pronësisë
intelektuale.


